
 

“iPHONE OVI” AKSIYASINI OʻTKAZISH QOIDALARI 

 

Toshkent sh.​ ​ ​ ​ ​ ​ ​ ​ ​  24.08.2026 

 

ATAMA VA TAʼRIFLAR 

Aksiya – “iPHONE OVI” 

Aksiya tashkilotchisi – AloqaBank yuridik manzil: 100027, Toshkent shahri, Shayxontohur 

tumani, Oʻqchi koʻchasi, 2-uy MFO: 00401, STIR: 200829053 (bundan buyon matnda 

“Tashkilotchi” deb yuritiladi). 

Aksiya oʻtkaziladigan joy – CAEx xalqaro koʻrgazmalar markazida boʻlib oʻtadigan Silk 

Road Finance & Technology Forum doirasidagi AloqaBank stendi (bundan buyon matnda 

“Stend” deb yuritiladi). 

Ishtirokchi – ushbu qoidalarda koʻrsatilgan shartlarini bajargan jismoniy shaxs. 

FacePay – toʻlovni bank kartasi maʼlumotlarini kiritmasdan, biometrik yuzni tanish 

texnologiyasi orqali amalga oshirish xizmati. 

Sovrin – 1 (bir) dona Apple iPhone 17 Pro Max smartfoni. 

Yutuq oʻyini – aksiyaning barcha talablarini bajargan ishtirokchilar orasidan gʻolibni 

tasodifiy aniqlash tartibi.  

 

I.​ UMUMIY QOIDALAR 

1.1.​ Ushbu qoidalar Tashkilotchining rasmiy hujjati hisoblanadi va aksiyada ishtirok 

etuvchi barcha shaxslar tomonidan bajarilishi majburiydir. 

1.2.​ Aksiya Oʻzbekiston Respublikasi hududida AloqaBank tomonidan emissiya 

qilingan Mastercard Standard va Mastercard Platinum bank kartalari egalari orasida oʻtkaziladi. 

1.3.​ Axborot materiallari, jumladan eʼlonlar, xabarnomalar, tushuntirishlar va boshqa 

xabarlar quyidagi manbalarda eʼlon qilinadi: 

‒​ “Zoomrad” mobil ilovasida; 

‒​ www.aloqabank.uz rasmiy saytida; 

‒​ Bankning ijtimoiy tarmoqlarida; 

‒​ Bankning rasmiy YouTube kanalida. 

1.4.​ Aksiyada ishtirok etish ixtiyoriy hisoblanadi. Ishtirok etish uchun roʻyxatdan oʻtish 

talab qilinmaydi: ushbu shartlarning bajarilishi foydalanuvchining qoidalarga rozilik bildirganligi 

sifatida qabul qilinadi. 

1.5.​ Notoʻgʻri maʼlumot taqdim etish, shartlarni buzish yoki tranzaksiyalarni 

manipulyatsiya qilish harakatlari aksiyadan avtomatik ravishda chiqarib tashlanishiga olib keladi. 

 

II.​ AKSIYANI OʻTKAZISH TARTIBI  

2.1.​ Aksiya ochiq boʻlib, ushbu qoidalarga muvofiq oʻtkaziladi. 

2.2.​ Aksiyaning boshlanish sanasi – 2026-yil 24-avgust, tugash sanasi – 2026-yil 

25-avgust, soat 17:00. 

2.3.​ Natijalarni sarhisob qilish va yutuq oʻyinini oʻtkazish 2026-yil 25-avgust kuni soat 

17:00 da Tashkilotchining rasmiy YouTube kanalidagi jonli efirda amalga oshiriladi. 

2.4.​ Quyidagi barcha shartlarga javob beradigan foydalanuvchi aksiya ishtirokchisi 

boʻla oladi:  

‒​ Aksiya oʻtkazilishi davrida Stendda AloqaBank tomonidan emissiya qilinadigan 

Mastercard Standard yoki Mastercard Platinum bank kartasini ochishi; 

‒​ Kartani “Zoomrad” mobil ilovasiga ulashi; 

‒​ Stendda FacePay xizmati orqali istalgan summada toʻlovni amalga oshirishi. 

2.5.​ Ushbu qoidalarda koʻrsatilgan barcha shartlarni bajargan har bir Ishtirokchi yutuq 

oʻyinida qatnashish uchun 1 (bir) imkoniyatga ega boʻladi. Amalga oshirilgan toʻlovlar soni va 

summasi imkoniyatlar soniga taʼsir qilmaydi. 

2.6.​ Aksiyada faqat Stendda FacePay xizmati orqali amalga oshirilgan toʻlovlar hisobga 

olinadi. Boshqa barcha turdagi operatsiyalar aksiya shartlariga muvofiq hisobga olinmaydi. 

2.7.​ Foydalanuvchi aksiya oʻtkazilishi davrida (2026-yil 24–25-avgust) istalgan kunda 

ishtirok etishi mumkin. 

2.8.​ Barcha talablarga javob beruvchi Ishtirokchilar avtomatik ravishda yutuq oʻyini 

bazasiga kiritiladi. 

 

III.​ SOVRIN JAMGʻARMASI VA SOVRINNI TAQDIM ETISH TARTIBI 

3.1.​ Sovrin jamgʻarmasi Tashkilotchining mablagʻlari hisobidan shakllantiriladi va faqat 

aksiya gʻolibiga moʻljallangan. 

3.2.​ Sovrin Ishtirokchining tashabbusi bilan almashtirilishi, qaytarilishi, pul bilan 

kompensatsiya qilinishi yoki oʻzgartirilishi mumkin emas. 

3.3.​ Sovrin gʻolibga ishlab chiqaruvchi tomonidan belgilangan standart toʻliq 

komplektatsiyada, oʻzgartirishlarsiz taqdim etiladi.  

3.4.​ Sovrin gʻolibga uning shaxsini tasdiqlovchi hujjatlarni taqdim etilishi sharti bilan, 

gʻolib aniqlangan kundan boshlab 10 ish kuni ichida Tashkilotchining bosh ofisida topshiriladi. 

3.5.​ Gʻolib sovrindan voz kechgan yoki har qanday sabab bilan undan foydalana 

olmagan taqdirda, Tashkilotchi sovrinni qoʻshimcha aniqlangan 3 nafar zaxira gʻoliblardan 

birinchi zaxira gʻolibga oʻtkazishga haqli. 

 

IV.​ AKSIYA ISHTIROKCHISINING HUQUQ VA MAJBURIYATLARI 

4.1.​ Ishtirokchining majburiyatlari: 

‒​ Ushbu qoidalarga rioya qilish; 

‒​ Ishonchli maʼlumotlarni taqdim etish; 

‒​ Tashkilotchining soʻroviga binoan shaxsini tasdiqlash; 

‒​ Oʻz vaqtida bildirishnomalar olish va sovrinni rasmiylashtirish uchun Tashkilotchi 

bilan hamkorlik qilish. 

4.2.​ Ishtirokchining huquqlari: 

‒​ Shartlar bajarilgan taqdirda aksiyada ishtirok etish; 

‒​ Aksiya haqida maʼlumot olish; 

‒​ Talab etiladigan harakatlarni bajarmasdan ishtirok etishdan bosh tortish. 

 

V.​ TASHKILOTCHINING HUQUQ VA MAJBURIYATLARI 

5.1.​ Tashkilotchi ushbu shartlar va Oʻzbekiston Respublikasining amaldagi 

qonunchiligiga muvofiq aksiyani oʻtkazishi, aksiya gʻolibiga sovrinni taqdim etishi shart; 

5.2.​ Tashkilotchi ushbu aksiya shartlarini bir tomonlama tartibda oʻzgartirish huquqini 

oʻzida saqlab qoladi. Oʻzgartirishlar bunday maʼlumotlar eʼlon qilingan paytdan boshlab kuchga 

kiradi. 

5.3.​ Tashkilotchi O‘zbekiston Respublikasi qonunchiligida nazarda tutilgan holatlar va 

tartibda Aksiya to‘g‘risidagi ma’lumotlarni, shuningdek, Aksiyani o‘tkazish doirasida olingan 

Ishtirokchining shaxsga doir ma’lumotlarini davlat organlariga taqdim etish huquqiga ega. 

5.4.​ Tashkilotchi aksiya ishtirokchilari oldida aksiyada ishtirok etish bilan bogʻliq 

xarajatlar (shu jumladan, internet-trafik, telefon qoʻngʻiroqlari va boshqa xarajatlar) uchun hech 

qanday majburiyatni oʻz zimmasiga olmaydi. 

5.5.​ Tashkilotchi aksiya ishtirokchilari oldida, aksiyaning qoidalari bilan toʻliq tanishib 

chiqmaslik yoki umuman tanishmaslik natijasida yuzaga keladigan oqibatlar uchun hech qanday 

majburiyatni oʻz zimmasiga olmaydi. Shuningdek, Tashkilotchi texnik nosozliklar (uyali aloqa, 

internet tarmoqlaridagi nosozliklar va boshqalar) boʻyicha ham Ishtirokchilar oldida javobgar 

boʻlmaydi.  

 

VI.​ GʻOLIBNI ANIQLASH TARTIBI 

6.1.​ Gʻolib inson aralashuvi omilini istisno qiluvchi tasodifiy sonlar generatori dasturiy 

vositalaridan foydalangan holda tasodifiy tanlash usuli bilan aniqlanadi. 

6.2.​ Yutuq oʻyinini oʻtkazish tartibi Tashkilotchi tomonidan ichki hujjat bilan 

rasmiylashtiriladi.  

6.3.​ Yutuq oʻyini davomida asosiy gʻolib bilan bir qatorda 3 (uch) nafar zaxira gʻolib 

ham aniqlanadi. 

6.4.​ Gʻolib telefon raqami orqali xabardor qilinadi. 

6.5.​ Jonli efir paytida 3 martagacha telefon raqami orqali gʻolib bilan bogʻlanishning 

imkoni boʻlmagan taqdirda Tashkilotchi yangi gʻolibni aniqlashga haqli. 

6.6.​ Yutuq oʻyini oʻtkazilayotgan vaqtda Ishtirokchining Stendda yoki jonli efir 

oʻtkazilayotgan joyda shaxsan hozir boʻlishi shart emas. 

 

VII.​ QOʻSHIMCHA SHARTLAR 

7.1.​ Jismoniy shaxslardan olinadigan daromad soligʻi aksiya Tashkilotchisi tomonidan 

Oʻzbekiston Respublikasining amaldagi qonunchiligiga muvofiq belgilangan tartibda toʻlanadi.  

7.2.​ Aksiyada ishtirok etish Ishtirokchining Tashkilotchi tomonidan ijtimoiy 

tarmoqlardagi rasmiy sahifalarida joylashtirilgan ushbu qoidalarga toʻliq va soʻzsiz roziligini, 

shuningdek, ilovada roʻyxatdan oʻtishda taqdim etgan shaxsga doir maʼlumotlarining qayta 

ishlanishiga roziligini bildiradi. Bunday qayta ishlash ishtirokchining Tashkilotchi tomonidan 

oʻtkaziladigan reklama, marketing va boshqa dasturlar hamda aksiyalarda ishtirok etishi; 

koʻrsatilayotgan xizmatlar sifatini oshirishga qaratilgan tadqiqotlar oʻtkazish; marketing, statistik 

va/yoki boshqa tadqiqotlarni amalga oshirish; tovarlar, ishlar va xizmatlarni targʻib qilish; 

Ishtirokchini Tashkilotchi tomonidan taklif etilayotgan yangi mahsulotlar, maxsus takliflar, 

reklama kampaniyalari, chegirma va bonuslar tizimlari haqida xabardor qilish maqsadida amalga 

oshiriladi. Ishtirokchi bilan bogʻlanish turli aloqa vositalari orqali amalga oshirilishi mumkin, 

jumladan, lekin shular bilangina cheklanmagan holda: pochta xabarlari, elektron pochta (e-mail) 

manziliga xabarlar, mobil telefon orqali SMS-xabarnomalar, push-bildirishnomalar, jumladan, 

Oʻzbekiston Respublikasi “Reklama toʻgʻrisida”gi Qonunning 4-moddasida belgilangan reklama 

maʼlumotlarini oʻz ichiga olgan xabarlar. Shaxsga doir maʼlumotlar Tashkilotchi tomonidan 

Oʻzbekiston Respublikasining amaldagi qonunchiligi, jumladan, Oʻzbekiston Respublikasi Soliq 

kodeksi talablarini bajarish maqsadida ham qayta ishlanadi. 

7.3.​ Ishtirokchi yuqorida koʻrsatilgan maqsadlarga erishish uchun zarur yoki maqsadga 

muvofiq deb topilgan har qanday harakatlarni oʻzining shaxsga doir maʼlumotlariga, oʻziga 

aloqador boshqa har qanday maʼlumotlarga, jumladan, quyidagi maʼlumotlarga nisbatan amalga 

oshirishga rozilikni beradi: familiyasi, ismi, sharifi; jinsi; tugʻilgan yili, oyi va kuni (Oʻzbekiston 

Respublikasi qonunchiligida, jumladan Soliq kodeksida belgilangan hollarda — shaxsni 

tasdiqlovchi hujjat maʼlumotlari, jumladan pasport raqami, berilgan sanasi, beruvchi organ nomi 

hamda roʻyxatdan oʻtish maʼlumotlari), shaxsiy identifikatsiya raqami, mobil telefon raqamlari, 

elektron pochta manzili, bank kartasi raqami, shuningdek, sovrinni olish uchun zarur boʻlgan 

boshqa maʼlumotlar. 

7.4.​ Ishtirokchi Tashkilotchiga ushbu qoidalarga muvofiq oʻz shaxsiga doir 

maʼlumotlarni qayta ishlashda jalb qilinadigan uchinchi shaxslarni mustaqil ravishda belgilash 

huquqini beradi va bunday jalb qilish Ishtirokchidan qoʻshimcha rozilikni talab qilmaydi. Shaxsga 

doir maʼlumotlarning qayta ishlanishi Tashkilotchi tomonidan Oʻzbekiston Respublikasining 

amaldagi qonunchiligiga qatʼiy muvofiqlikda amalga oshiriladi. 

7.5.​ Ishtirokchi ushbu qoidalarga rioya qilmagan taqdirda, Tashkilotchi bunday 

Ishtirokchini aksiyada ishtirok etishdan bir tomonlama tartibda va soʻzsiz chetlatishga haqli. Shu 

bilan birga, Tashkilotchi ushbu Ishtirokchiga nisbatan amalga oshirilgan harakatlar boʻyicha hech 

qanday tushuntirish yoki izoh berishga majbur emas. 

7.6.​ Ishtirokchi oʻzi haqida notoʻgʻri va/yoki ishonchsiz maʼlumotlarni koʻrsatishi 

natijasida yuzaga kelishi mumkin boʻlgan barcha salbiy oqibatlar uchun toʻliq javobgarlikni oʻz 

zimmasiga oladi. 

7.7.​ Aksiya Tashkilotchisi quyidagi harakatlardan birini amalga oshirgan shaxslarni 

istalgan vaqtda bir tomonlama tartibda va sabablarini tushuntirmasdan Ishtirokchilar safidan 

chiqarishga haqli:  

‒​ Aksiyada ishtirok etish maqsadida soxta operatsiyalarni bir necha bor roʻyxatdan 

oʻtkazishda gumon qilinayotgan shaxslar; 

‒​ Firibgarlik harakatlarini sodir etganlikda gumon qilinayotgan shaxslar; 

‒​ Boshqa holatlarda. 

7.8.​ Mobil telefon raqamining muayyan shaxsga tegishliligi yuzasidan nizolar kelib 

chiqqan taqdirda, Tashkilotchi bunday nizolarga aralashmaydi. Bunday nizolarning barchasi 

nizolashuvchi tomonlar oʻrtasida mustaqil ravishda va oʻz hisobidan hal etiladi. 

7.9.​ Mazkur aksiya doirasida Ishtirokchilar va Tashkilotchi oʻrtasida yuzaga keladigan 

barcha nizolar Oʻzbekiston Respublikasining amaldagi qonunchiligiga muvofiq hal etiladi. Agar 

kelishmovchiliklarni muzokaralar yoʻli bilan hal etish imkoni boʻlmasa, nizolar Tashkilotchi 

joylashgan joydagi sud organlarida koʻrib chiqiladi (shartnoma boʻyicha sudlovga tegishlilik). 

Aksiyada ishtirok etish Ishtirokchilarning mazkur shartnoma boʻyicha sudlovga tegishlilikka 

roziligini anglatadi.  

